
«ԵՎՐԱՍԻԱԿԱՆ ՏՆՏԵՍԱԿԱՆ ՄԻՈՒԹՅԱՆ ԱՆԴԱՄ ՊԵՏՈՒԹՅՈՒՆՆԵՐԻ ՀԱՐԿԱՅԻՆ ՄԱՐՄԻՆՆԵՐԻ ՄԻՋԵՎ ԱՆՈՒՂՂԱԿԻ ՀԱՐԿԵՐԻ ՎՃԱՐՎԱԾ ԳՈՒՄԱՐՆԵՐԻ ՎԵՐԱԲԵՐՅԱԼ ԷԼԵԿՏՐՈՆԱՅԻՆ ՏԱՐԲԵՐԱԿՈՎ ՏԵՂԵԿԱՏՎՈՒԹՅԱՆ ՓՈԽԱՆԱԿՄԱՆ ՄԱՍԻՆ» 2009 ԹՎԱԿԱՆԻ ԴԵԿՏԵՄԲԵՐԻ 11-Ի ԱՐՁԱՆԱԳՐՈՒԹՅԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԱՐՁԱՆԱԳՐՈՒԹՅԱՆ 
ՀԱՍՏԱՏՄԱՆ ՆՊԱՏԱԿԱՀԱՐՄԱՐՈՒԹՅԱՆ ՄԱՍԻՆ


«Եվրասիական տնտեսական միության անդամ պետությունների հարկային մարմինների միջև անուղղակի հարկերի վճարված գումարների վերաբերյալ էլեկտրոնային տարբերակով տեղեկատվության փոխանակման մասին» 2009 թվականի դեկտեմբերի 11-ի արձանագրության մեջ փոփոխություններ կատարելու մասին» արձանագրության (այսուհետ՝ Արձանագրություն) նախագիծը նախատեսված է «Եվրասիական տնտեսական միության մասին» պայմանագրի Հավելված 18-ի «Ապրանքների արտահանման ու ներմուծման, աշխատանքների կատարման, ծառայությունների մատուցման ժամանակ անուղղակի հարկերի գանձման կարգի և դրանց վճարման նկատմամբ հսկողության մեխանիզմի մասին» արձանագրության դրույթների իրականացման համար:
Եվրասիական տնտեսական հանձնաժողովի հարկային քաղաքականության և վարչարարության գծով խորհրդատվական կոմիտեի (այսուհետ՝ Խորհրդատվական կոմիտե) նիստերին ԵԱՏՄ անդամ-պետությունները որոշում են ընդունել լրացուցիչ փոփոխություններ կատարել Արձանագրության մեջ, որոնք հիմնականում կրում են տեխնիկական և խմբագրական բնույթ: 
«Եվրասիական տնտեսական միության անդամ պետությունների հարկային մարմինների միջև անուղղակի հարկերի վճարված գումարների վերաբերյալ էլեկտրոնային տարբերակով տեղեկատվության փոխանակման մասին» 2009 թվականի դեկտեմբերի 11-ի արձանագրության մեջ փոփոխություններ կատարելու մասին» արձանագրությունը ստորագրվել է 2019թ. նոյեմբերի 6-ին Մոսկվայում:
Առաջարկվող փոփոխությունների էությունը. Հարկային վարչարարության կատարելագործում՝ տեղեկատվական տեխնոլոգիաների կիրառմամբ:
Հիմնական փոփոխությունները. 
1. Հայտարարությունների ռեեստրը, հարցումների ռեեստրը և ծանուցումների ռեեստրը ձևավորվում են անդամ պետությունների բյուջեներ վճարված անուղղակի հարկերի գումարների վերաբերյալ էլեկտրոնային ձևով տեղեկությունների կազմին և կառուցվածքին ներկայացվող՝ Եվրասիական տնտեսական հանձնաժողովի կոլեգիայի կողմից հաստատվող պահանջներին համապատասխան։
2. Հայտարարությունների ռեեստրների, հարցումների ռեեստրների և ծանուցումների ռեեստրների փոխանակումը կատարվում է յուրաքանչյուր շաբաթ՝ շաբաթվա առաջին աշխատանքային օրը:
3. Ձևաչափային-տրամաբանական հսկողության արձանագրության մեջ այն կազմելու ժամանակ առաջացած սխալների առկայության դեպքում հայտարարությունների ռեեստրի՝ ստացող հարկային մարմինը պարտավոր է վերացնել արձանագրությունը կազմելու սխալները, կրկին կազմել ձևաչափային-տրամաբանական հսկողության արձանագրությունը և նախքան հայտարարությունների ռեեստրների հերթական փոխանակումն իրականացնելն այն ուղարկել հայտարարությունների ռեեստրի՝ ուղարկող հարկային մարմին։
4. «Հիմքերը, որոնց համաձայն հայտարարությունները հետ են վերցվում՝ այն անդամ պետության՝ հարկ վճարողի հաշվառման վայրի հարկային մարմնի կողմից, որի տարածք ներմուծվել է ապրանքը, հետևյալն են՝
· ոչ պատշաճ որակի և (կամ) ապրանքի փաթեթի ամբողջականության պատճառով այն բոլոր ապրանքների լրիվ վերադարձը, որոնց մասին տեղեկությունները պարունակվում են ավելի վաղ ներկայացված հայտարարության մեջ,
· «Անուղղակի հարկերի գանձման կարգի մասին» արձանագրության 20-րդ կետի 5-րդ ենթակետում նշված պայմանագրում (կոնտրակտում) պարունակվող պայմաններին համապատասխանող ապրանքը հարկ վճարողի կողմից ներմուծելու բացակայության փաստը հարկային մարմնի կողմից արձանագրվելը։»։
Արձանագրության նախագծով նախատեսված են նաև խմբագրական բնույթի փոփոխություններ:  
	Անուղղակի հարկերի հարկային վարչարարության շրջանակներում իրականացվող փոփոխությունները թույլ կտան բարձրացնելու հարկային մարմինների փոխհամագործակցության արդյունավետությունը, որն իր հերթին դրական ազդեցություն կունենան հարկային հսկողության արդյունավետության, հարկ վճարողի կողմից ԱԱՀ-ի (ակզիզային հարկի վճարման ազատում) զրոյական դրույքաչափի կիրառման օրինականության համար հավաքագրված ապացույցների բազայի որակի վրա:
	Բացի վերոհիշյալից, հարկ վճարող – արտահանողին հնարավարություն է ընձեռվում առավել արագ կերպով ստանալ տեղեկություններ՝ ԱԱՀ-ի (ակզիզային հարկի վճարման ազատում) զրոյական դրույքաչափի կիրառման համար հարկ վճարող – ներմուծող պետություններից անուղղակի հարկերի վճարման և ապրանքների իրացման վերաբերյալ:      
Հաշվի առնելով վերոգրյալը՝ Արձանագրության հաստատումը համարում ենք նպատակահարմար:



ՀՀ ՊԵՏԱԿԱՆ ԵԿԱՄՈՒՏՆԵՐԻ 
ԿՈՄԻՏԵԻ ՆԱԽԱԳԱՀ     
									             ԴԱՎԻԹ ԱՆԱՆՅԱՆ 
